
Воқеа каттакон ҳовлилардан бирида бўлиб ўтади.

















Биринчи кўриниш

Каттакон ҳовлини эслатувчи манзара. Атрофда катта-катта яшнаб турган дарахтлар соя ташлаб турибти. Саҳна ўртасида каттакон товуқлар катаги. Томошабинларга воқеалар аниқ кўриниши учун катакнинг томошабинлар томони очиб қўйилган. Унинг ичида тарбиячи Макиён опа жўжаларга рақс ўргатяпти. Жўжалар қўшиқ айтиб рақсга тушишмоқда. 
Жўжалар: Жи-жи-жи-жи жўжамиз,
                   Жуда қувноқ жўжамиз . 
                   Чаққон, эпчил ҳам зийрак,
		 Кўзи чақноқ жўжамиз.
        	Тухумларни ёриб чиқдик биз аста.
	Мана катта бўлиб қолдик бир пасда.
	Кўз нуридай асраб онажонимиз,
	Улғайтирди бизни қанот остида.
                                          Нақорат
                    Жи-жи-жи-жи жўжамиз
                    Жуда қувноқ жўжамиз.  
                    Чаққон, эпчил ҳам зийрак
		  Кўзи чақноқ жўжамиз.
	Хавф-хатардан асрар боғча опамиз,
	Боғчамизда янги дўстлар топамиз.
	Умид билан яхшиларга эргашиб,
	Ёмонларга эшигимиз ёпамиз.
                                            Нақорат

Боғча опа - Баракалла жўжаларим. Мана рақсимиз ҳам тайёр бўлди. Энди ҳосил байрамига бағишланган навбатдаги қўшиғимизга ўтамиз. 
Чипчипхон – Боғча опа, янги қўшиғимизни қайтарганимиздан кейин сайрга олиб чиқасизми? Кеча ўзингиз шундай деб айтган эдингиз-ку.
Бошқа жўжалар- Ҳа, опчиқасизми? 
Боғча опа- Тўғри кеча сизларга ваъда берган эдим. Аммо бугун вазият жуда ҳам ёмон. Ҳовлимиздаги одамлар узоққа сайрга кетишган, текинхўр дайди мушук эса жуда ҳам оч, сайрга чиқсак тағин биронталарингизни тутиб олмасин деб жудаям қўрқаман жўжажонларим. 
Ҳамма ваҳимага тушади. 
 Чипчипхон- Тушундик боғча опа. Майли ундан кўра байрамга тайёргарлик кўрамиз.
Қоравой- Боғча опа унда байрамга яхшилаб тайёрланайлик, тушда ухламайлик.
Боғча опа- Вой сенларнией, намунча ухлашни ёмон кўрмасаларинг. Қанча вақтида ухласангиз шунча хавфдан йироқ бўласиз, тез улғаясиз. 
Шу пайт ташқаридан  товуқнинг қақағлагани эшитилади. Ваҳимали мусиқа жўрлигида она товуқ жўжасини қўлидан ушлаганча дод солиб югуриб киради.
Макиён опа- Қа-қа-қааақ, ёрда-а-а-м! Ёрдам беринглар. Мушук боламни еб қўяди.
Катакдаги жўжалар ҳаммаси қўрққанидан бурчакка тиқилиб ўша томондан кўз узмай туришади. Мушук кириб келиб Макиён опа ҳамда унинг жўжасини қувлашда давом этади.  Боғча опа югуриб бориб катак эшигини очади.
Боғча опа -  Макиён опа, югуринг буёққа! (Макиён жон ҳолатда югуриб катакка киради. Боғча опа тезлик билан катак эшигини ёпади. Мушук келиб эшикни очишга уринади) Болалар ким ҳуштак чалишни билади?
Қоравой - Мен биламан. 
Боғча опа- Бўлақол, ҳуштак чалиб олапарни чақир. 
Қоравой баланд овозда ҳуштак чалади, узоқдан Қоплон лақабли итнинг воввиллагани эшитилади. Жўжаларнинг бир оз кайфияти кўтарилади. Қоплон вовиллаганча мушукка ташланади. Мушук зўрға қочади, Қоплон эса унинг ортидан қувлаб кетади. Ҳамма чуқур нафас олиб, бўшашади. 
Макиён опа - Вой хайриятей. Боламга бирнима бўладими деб ўтакам ёрилди. Аслида ҳаммасига мана шу қайсар абдор (ёнида ер чизиб ўтирган жўжаси Саривойни кўрсатиб) Боғчага бормайман, мен ҳам сизлар билан дон теришга чиқаман, дейди. Шунақа инжиқлик қилмаганида кеч қолмай  келардик, анови бароққа дуч келмас эдик.
Боғча опа- Бу қанақаси Саривой? Ахир сен ҳали кичкина жўжасан,  дон теришинга ҳали эрта. 
Саривой- Эътиборларинг учун мени тухумдан чиққанимга а-а-анча бўлди. Мен жўжачамасман, хўрозчаман. Эътиборларинг учун мен бояги Бароқ мушукдан зиғирча ҳам қўрққаним йўқ.
Чипчипхон- Вой мақтанчоқ-ей, алдамай қўяқол, ўзим кўрдим кўзларинг қинидан чиққудей бўлиб Макиён холамни қанотини остига кирволдинг-ку. 
Саривой- Ҳечамда, аямнинг ўзлари мени яширмоқчи бўлдилар, агар индамаганларида Бароқнинг жағига боплаб туширмоқчи эдим. (Ҳамма жўжалар гурр этиб кулиб юборишади) Нимага куласанлар, мишиқилар?
Макиён хола- Саривой, уят эмасми?
Боғча опа- Ҳа майли, Макиён опа, сиз борақолинг. Биз Саривой билан ўзимиз келишиб оламиз.
Макиён опа- Хўп, раҳмат сизга. Саривой, тўполон қилмай ўтир. Ҳали катакдаги тухумларни териб топшишришим керак, ишим бошимдан ошиб ётибти. (Макиён хола жовраб-жовраб чиқиб кетади)
Боғча опа- Қани Саривой полвон, ҳосил байрамига тайёрганликни давом эттирамиз бўлмаса. Иккинчи қўшиғимизга ўтамиз. Ҳамма жойини эгалласин! 
Мусиқа янграб қўшиқ куйлашади. 

           Меҳнат қилсанг меҳнатнинг таги роҳат
  Роҳат қилай десанг қил сабру тоқат
  Дангасалик жуда ёмон касаллик
  Дангасага ҳеч ким демайди раҳмат
                Нақорат
   Ҳосилимиз мўл бўлсин
   Хирмонлар донга тўлсин.
   Арпа, буғдой, жўхори,
   Писта пишиб тўкилсин.
Шу пайт Саривой секингина рақсга тушаётган жўжалар орасидан чиқиб, бурчакка бориб ўтиради. Боғча опа унга эътибор бермай пианино чалишда давом этади. Бошқа жўжажар қўшиқ куйлаб рақсга тушиш билан биргаликда Саривойга ҳам ажабланиб қарайверишади.

	Полизларда ҳосил пишиб етилди
	Боғу-роғда мева чевалар бисёр
	Териб келдик саватларни тўлдириб
	Меҳмон келса дастирхонимиз тайёр

Нақорат:
 		Ҳосилимиз мўл бўлсин
Хирмонлар донга тўлсин.
Арпа, буғдой, жўхори,
Писта пишиб тўкилсин.
Нақорат куйланаётга пайтда жўжалардан бири бориб боғча опасини секин туртиб Саривойни кўрсатади. Боғча опа мусиқани тўхтатиб Саривойни олдига боради. 
Боғча опа - Хўш, бу нима қилганинг? Нега қўшиқ айтмаяпсан?
Саривой – Эътиборингиз учун боягина айттим, мен жўжачамасман. Яқинда дадамга ўхшаб бобоқ хўроз бўламан. Хўрозларга эса қўшиқ айтиб сакраб юриш ярашмайди.
Боғча опа – Ҳали шунақа дегин, вой сенией. Катта бўлишга шошилма, ҳамма нарсанинг ўз вақти - соати бор.
Биринчи жўжа- Наҳотки байрамда биз билан мазза қилиб рақсга тушгинг кемаса?
Иккинчи жўжа- Қайсарлик ҳам эви биланда.
Учинчи жўжа- Доим шунака қилиб ўйин бузуқилик қиласан. Бу яхшимас. 
Саривой- Э ақл ўргатмаларинг! Эътиборларинг учун маслаҳатларинга муҳтож эмасман.
Чипчипхон- Майли қўяверинглар, балки у ўзича ҳақдир. Вақти келса ҳаммасини тушунволади.
Шу пайт ташқаридан хўрознинг овози эшитилади. Ҳамма бараварига хурсанд бўлиб қичқиради.
Ҳамма жўжалар- Дакан Амакиииии!
 Дакан амаки қўшиқ куйлаб кириб келади.
Қу-қу-қу-қуууууууууууууқ!
Мана кичкинтойларим
Жажжи юлдуз ойларим
Саватларни тўлдирдим
Егуликлар келтирдим

Жўжалар- Қорин тўяр демакки
                   Раҳмат Дакан амаки

Мусиқа жўрлигида ҳамма бирма бир саватлардан егуликларни олиб тановул қилишади. 

Мазза қилиб еб олинг
Сўнгра жойларни солинг
Қоринча тўйган бўлса
Энди ётиб дам олинг.

Жўжалар- Қорин тўйди демакки 
		 Раҳмат Дакан амаки

Мусиқа жўрлигида Дакан амаки чиқиб кетади, Боғча опа жўжаларни бошини силаб ҳаммасини атрофига олиб ухлатади. 	Мусиқа ҳам аллани эслатувчи оҳанглар билан янграйди. Боғча опанинг ҳам кузини уйқу элтади. Саривой секин бошини кутариб уларга қарайди. Секин аста ўрнидан туриб, атрофидагиларнинг ухлаганига ишонч ҳосил қилади-да, эшикни бир амаллаб очиб чиқиб кетади.Чироқ ўчади.
Иккинчи кўриниш
 Саҳна ўртасида итниг уйи. Уйча ёнида товоқ.  Шовқин суронли мусиқа билан ташқаридан ит мушукни қувиб кириб келади.  Мушук итнинг уйчасини томига чиқволади.
Қоплон- Вов-вов! Ярамас бароқ, қочиб қаерга ҳам борасан? Барибир қўлимга тушасан-ку. Вов-вов!
Бароқхон- Миёв-миёв. Воёй, секироғей. Ўтакамни ёрдингизку Қоплонбек.
Қоплонбек- Ҳадеб мазах қилаверма, баттар жаҳлимни чиқаряпсан.
Бароқхон- Ҳечам сени мазах қилаётганим йўқда. Шунчаки сенга раҳмим келяпти. 
Қоплон- Вов, нега энди? Нима учун менга раҳминг келар экан?
Бароқхон- Ахир аҳволинга бир қарагин. Қорнингни эти суягинга ёпишиб кетибти-ку. Оч қоринда яна мени қувишинга бало борми? Овимни ҳам расво қилдинг.
Қоплон- Сенга нима? Нима бўлган тақдирда ҳам, мен бурчимни бажаряпман. Ҳовлини қўриқлашим керак. 
Бароқхон- Ҳа-ҳа-ҳааа, мияв! Эҳ Қоплон, сен-ку бурчингни бажаряпсан эвазига-чи? Уйни эгалари узоқларга кетаётганда сенга бир бўлак нон ҳам ташлаб кетишмади-ку. Кечадан буён оч юрибсан. Мен-ку тешик-туйнуклардан сичқон-у каламушларни овлаб еб юрибман, лекин сен-чи? Бечора, бу кетишда хўжайиниг келгунча очдан ўлиб қолишинг аниқ. 
Қоплон- Гапларинг тўғрику-я, лекин иложим қанча.
Бароқхон- Тўғри, итлар билан мушуклар ҳеч қачон дўст бўлмаган, лекин мен сенинг аҳволингни тушунган ҳолда ёрдам бермоқчиман. Агар хоҳласанг албатта. 
Қоплон- Сен-а? Менга-я?
Бароқхон- Тушунарли, демак очликка маҳкумсан.
Қоплон- Майли, розиман. Қандай ёрдам бермоқчисан?
Бароқхон- Мана бу бошқа гап. Пастга тушсам бўлаверади-а?  
Қоплон- Тушавер.
Мушук қўшиқ куйлаб пастга тушади, Қоплоннинг атрофидан айланади.
Бароқхон:
                  Қувлашмачоқ уйнагандан фойда йўқ.
		Пухта қилиб тузмоқ керак режани.
		Оч қоринга араз гина ярашмас.
		Бирга бўлсак эгасимиз ўлжани.
                  
                  Қорин тўқлаб ғамимизни кетказиб,
		Бундан буён иноқ бўлиб яшайлик.
		Куч бирликда деганлари ҳақиқат
		Биргаликда ошимизни ошайлик.		
		
 Демак гап бундай, ҳозир иккаламиз жўжалар боғчасига борамиз. 
Қоплон- Нуқул ёмонликни режалаштирасан-а?
Бароқхон- Истамасанг майлига, мен кеттим, очликдан ўлиб нетиб қолма яна.
Қоплон- Яхши,  тўхта! Гапир. Ундан кейин-чи?
Бароқхон - (юзига табаасум югуриб) Бориб сен катак эшигини очиб кирасанда, тарбиячи товуқни шартта бўғзидан оласан-у, узоқроққа олиб кетиб мазза қилиб паққос туширасан. Мен эса момиққина жўжаларни бирма-бир санаб кўраман. Хўш қалай?
Қоплон - Бундай қилсак хўжайиним қайтиб келгач мендан қаттиқ хафа бўлади. 
Бароқхон - Бир бурда ҳам нон ташламай кетган хўжайнинг кетаётиб сени аҳволинг нима кечишини ўйламади-ку. 
Қоплон - Бўпти, розиман. Фақат бир сафар. Бошқа бундай қилмаймиз.  
Бароқхон - Яшавор, қани қўлни ташавор! (Қўлини чўзади) Ит ва мушуклар тарихиди иккаламиз биринчи дўст бўлсак керак-ов. 
Шу пайт ташқаридан жўжанинг хиргойи қилаётган овози эшитилади. 
Бароқхон - Эшитяпсанми? Жўжачанинг овози-а? Мен кеттим. 
Қоплон - Ҳозиргина дўстмиз деётгандинг-ку. Хўш?
Бароқхон- (Сохта кулиб) Аҳа-ҳа-ҳа, уни сенга тутиб келтирмоқчи эдим. Гўшти менга суяги эса сенга. 
Қоплон- (Бепарво) Биттагина жўжани суягига тўярмидим. 
Бароқхон – (Бир оз ўйлаб) Тўғри айтасан. Калламга зўр фикр келди. Биз бу жўжага тегмаймиз.
Қоплон- Нега энди?
Бароқхон-  Ҳозир кўрасан. Сен мени гапларимни маъқуллаб турсанг бўлди, келишдикми?
Қоплон- Майли.
Саривой сакраб сакраб ашула айтиб кириб келади.
Саривой- Сен ҳаётимнинг мазмуни сан
                 Сен ҳаётимнинг юлдузи сааааааан...(Кўзи ёнма-ён ётиб унга тикилииб турган ит билан мушукка тушади) Асс... Ассалому алейкум. 
Бароқвой – Валейкум ассалом.
Қоплон- Валейкум.
Саривой- Эътиборингиз учун мен асли...  мен ўзи бошқа томонга кетаётган эдим. Аммо... а-аммо...
Бароқхон- Аммо бизнинг олдимиздан чиқиб қолдинг.
Саривой- А..? Ҳа шундай. 
Қоплон- Ҳамма катакда, сен нима қилиб юрибсан буёқда?
Бароқхон- (Итни туртиб) Мулойимро-оқ. Айлангани чиқдингми?
Саривой- Ҳа, шундай.
Бароқхон- Жуда ҳам тўғри қилибсан. 
Саривой- Эътиборингиз учун, катакда зерикиб кеттим. Мана, сизларга ҳавасим келади, хоҳлаган пайтда хоҳлаган томонингизга бораверасиз. Бизчи, доим боғча опамизни ёки аямизни қаноти остидамиз. 
Бароқхон- Ҳалиям а?  Кулгили. Қойилман болакай, ақлинг зўр. Исминг нима?
Саривой- Саривой.
Бароқхон- Саривой, биласанми мен ҳам анчадан буён сизларга шуни айтмоқчи эдим. Айтаман деб борсам негадир ҳаммаларинг мендан қочасизлар, лекин кичкинагина жўжача бўлсанг ҳам шунга ақлинг етганига қойилман.
Саривой- Эътиборингиз учун мен жўжача эмасман, мен хўрозчаман.
Қоплон- Ҳа-ҳа, хўроз!
Бароқхон- Сени табриклашимга рухсат эт хўрозвой.
Саривой- (хурсанд бўлиб) Хўрозвой?  Табриклашга?
Бароқхон- Ҳа, озодликка чиққанинг билан табриклайман. Бу ер ҳовлиниг энг тинч жойи, мана бу томонда ҳамма нарса пишиб ётибти, бемалол хоҳлаганингдан есанг бўлаверади. 
Саривой- Ростан-а?
Бароқхон- Ростдан, аммо “эътиборинг учун” биз Қоплон амакинг билан бирга сендан хафамиз. 
Саривой- Ие, нега энди? (Саривой уларнинг муомалаларини кўриб ўзини анча эркин сеза бошлайди)
Бароқхон- Ахир ўзинг мазза қилиб айлангани чиқибсан, лекин бошқа жўжажаларга раҳминг келмабди, уларни ўйламабсан. 
Саривой- Э-э, улар ҳали гўдак-ку. Боғча опамизни ёнидан қимирлай олмайди, қўрқоқ ҳаммаси. 
Бароқхон – Яхшимас дўстларни ёмонлаш. Кимки ўзига нимани раво кўрса, бошқаларга ҳам улашиши керак, тўғрими Қоплон амакиси?
Қоплон- Ҳа, тўғри, вов! 
Бароқхон- Миёв, ана кўрдингми? Эҳ сени қара-ю, қоплон амакинг сенга мана бу уйини совға қилмоқчи эди, лекин қара ҳозир сени худбинлигингни кўриб ҳафсаласи пир бўлди. 
Саривой- Ростан-а, ўз ўзимга-я?
Қоплон- Нима?
Бароқхон- Албатта-да.
Қоплон- Ҳа, албатта.
Саривой-(шошиб қолади) Хўш, мен нима қилишим керак?
	Бароқхон- Агар бошқаларга ҳам яхши бўлсин десанг катакка бор, бошқа жўжаларга ҳам айт, мен билан юрсаларинг зўр жойга олиб бораман, мазза қилиб эркин яшайсизлар деб айт.
 	Саривой - Жон деб бориб айтардим-у, боғча опам мени ушлаб оладида.  
 Бароқхон- Сен пайт пойлаб тур, боғча опанг тухум қўйгани кириб кетганда, жўжаларга бор ҳақиқатни айт, келишдикми?
Саривой – Келишдик, агар уларни олиб келсам мана шу уйда бир ўзим мазза қилиб яшайманми? Ие, эътиборингиз учун қолганларчи?
Бароқхон- Ховотир олма, уларнинг ҳам ҳар бирига биттадан уй берамиз.
Саривой - Қойил! Мен кеттим. (Саривой чопқиллаганча хурсанд бўлиб кетади)
 Бароқхон- (саривой кетган томонга қараб)  Саривой, йўл йўлакай мевалардан териб кет. Ховотир олма ҳеч ким индамайди, улар меники. Дўстларинга ҳам тер. (Қоплонга кўз қисиб қўяди) Хўш, қалай? Тайёр тур, бир оздан сўнг мазза қилиб жўжаларни паққос туширмиз.
Қоплон – Бу иш менга ёқмаяпти-ю, лекин қорним ўлгидай оч қолди-да, ууууууув.
Чироқ ўчади.
Учинчи кўриниш.

Биринчи кўринишдаги манзара. Катак ичида, боғча опанинг қанотлари остида  ҳамма жўжалар  ётибти. Боғча опа секингина ўрнидан туриб, ташқарига чиқиб кетади. Нарироқда пойлаб турган Саривой катакка яқинлашади. 
Саривой- (Жўжаларни уйғота бошлайди) Ҳой, ҳой анқовлар! Турсаларингчи. (Жўжалар бирин кетин уйғонади)
Чипчипхон- Саривой, нега ташқарига чиқдинг?
Қоравой- Боғча опам билиб қолсалар калтак ейсан.
Жўжалардан бири- Сени боғча опамга айтиб бераман. 
Саривой- Эй, бўлди қилинглар. Мана мана бу меваларни сизларга олиб келди. Олинглар! (Ҳамма жўжалар ҳайрон бўлиб, қувониб, талашиб меваларни оладилар) Мен сизларни олиб кетгани келдим. 
Жўжалар- Қаёққа?
Саривой- Мен сизларни бу катакдан халос қилмоқчиман. Бароқ билан Қоплон мен билан дўст бўлишди. Манови меваларни улар сизларга бериб юборди. Менга алоҳида уй беришди. Кейин мен ие-е-е, дўстларимгачи деган эдим, майли, сени ҳурматинг, улар келса уларга ҳам алоҳида уй берамиз дейишди. Ёнида  эса ҳамма мева-чевалар, дон дунлар пишиб тўкилиб ётибти. Нақ жаннатнинг ўзгинаси. Қани бўлақолинглар, боғча опа келиб қолмасдан мен билан юринглар. 
Қоравой- Қандай яхши, қани кеттик бўлмаса.
Яна бир жўжа- Яшасиин! Кеттииик!
Чипчипхон- Тўхтанглар! Бир балоси бўлмаса, шудгорда қуйруқ на қилур дейишади. Бу бизни лақиллатяпти. Биз ҳеч қаёққа бормаймиз. Тўғрими? 
Жўжалар – Ҳа, тўғри, аямиз хавотир олади. Бизга шу ер яхши. Ахир кетиб колсак,  ҳосил байрами нима бўлади? 
Қоравой- Ҳа, байрамдачи бизга роса кўп ширин шакар мевалар, қовун тарвузлар беришар экан.
Чипчипхон- Саривой, сен ҳам кир бу ёққа. Ишонма уларга. Бир оз улғайсак биз ҳам бемалол чиқамиз ташқарига. Бўлақол. Ҳозир Боғча опам келсалар байрам тайёргарлигини бошлаймиз.
Саривой- Эътиборинг учун мен жўжамасман, хўрозман. Эҳ сенларни қара-ю, мен сизларга яхшилик қилмоқчи бўлибман. Ўтираверинглар шу бит босган катакларингда. Битлиқилар! Мен кеттим.
Чипчипхон- Саривой, ундай қилма, ҳали замон аянг Мокиён хола сени олиб кетгани келади. Унга нима деймиз?
Саривой- Саривой дўстлари Бароқхон ва Қоплонни олдига кетти деб қўйинглар.  Мени қидириб оввора бўлишмасин. Хайр! (Чиқиб кетади)
Қоравой- Эсиз биз ҳам кетмадикда. Мазза қилиб юармидик.
Чипчипхон- Э қанақа мазза, Мушукнинг найранглари бу ҳаммаси. Тезроқ боғча опамга айтишимиз керак. Боғча опа!
Жўжалар- Боғча опа!
(Боғча опа қоқоғлаб кириб келади)
Боғча опа- Нима гап? Тинчликми?
Чипчипхон- Боғча опа, Саривой қочиб кетти.
Боғча опа-  Вой ўлмасам. Қаяққа қочади?
Саривой- Ит билан Мушукнинг олдига. 
Боғча опа- Вой шўрим. Нега кетади? Ахир ем бўладику уларга.
Чипчипхон- Ит билан мушук унга уй берамиз, бир ўзинг мазза қилиб яшайсан дейишибти. Бу ерда дон дунларсероб, дўстларингни ҳам олиб кел деб жўнатишган экан.
Боғча опа-Бошқа ҳечким кетмадими у билан?
Жўжалар-Йўқ кетмади.
Қоравой- Ҳа биз умуман у билан кетмадик.
Боғча опа шоша пиша ўзини эшикка уради. Кета бошлаганда ортидан жўжалар қичқиришади.
Жўжалар- Боғча опа!(Боғча опа тўхтайди)
Боғча опа- Нима дейсизлар?
Чипчипхон- Боғча опа, бир ўзингиз борманг, илимос. 
Жўжалар- Ҳа, борманг. Ит билан мушук жуда ёмон.
Боғча опа- Бу гапларинг ҳам тўғри. Сизлар эшикни ҳеч кимга очманглар. Мен Дакан амакиларингни топай. (Қа-қағлаганча югуриб кетади) 
Жўжалар- Хўп бўлади. (Эшикни маҳкамроқ ёпишади)
Чироқ ўчади 
Тўртинчи кўриниш

 
Ит уйи олдида ётибти. Силласи қуриган. Мушук эса қўшиқ куйлаб унинг ғашига тегяпти.

Бароқхон: Кайфиятни кўтар қоплонвой
Бир оздан сўнг байрам қиламиз
Жўжа гўштин паққос тушириб
Сояда кекириб ётамиз

Қоплон:	Нимагадир менинг кунглим ғаш
Саривой қайтиб келмаса керак
Очликдан сўлиган кўзларим
Қайтиб гўштни кўрмаса керак

Бароқхон: Ниятингни яхши кил дўстим
Мен бор жойда муоммойинг ҳал
Ҳали раҳмат дейсан тиш ковлаб
Қорнинг букиб, қаппайган маҳал 
Қоплон - Барибир бундан бир нарса чиқишига кўзим етмайди.
Бароқ- Агарда у қайтиб келмаса унда катакка бостириб кирамизда тўйиб-тўйиб жўжагушти еймиз. 
Қоплолон- Бўлмайди. Хўжайин келса изимдан билиб қоолади. Кейин бўйнимга арқон солиб боғлаб қўяди. (Шу пайт ҳавони ҳидлай бошлайди) Жўжа гўштининг ҳиди келяпти. (Кўзи узоқдан келаётган Саривойга тушади. Ана, айтмадимми? Шўппайиб ўзи келяпти. 
Бароқ- Ҳе лапашанг. Уддалай олмабти.
Саривой оғзи қулоғида сакраб сакраб кириб келади. 
Саривой- Қора чой ичолмадим, асал чой ичолмадим сени қўлингдаааа...
Бароқхон - Келинг, “ҳофиз”!
Саривой- Келдим.
Бароқхон- Қолганлар қани?
Саривой – Э, қолганлар ўзидан кўришсин. Мен уларга тушунтирдим,  лекин ҳеч бири ишонмади. Ўзларидан кўришсин. Бир ўзим мазза қилиб яшайвераман.
Бароқхон - Ҳаа, шунақа дегин. Бир ўзинг а? Жуда соз! Қани бу ёққа келчи. (Саривой сакраб – сакраб  Бароқнинг олдига боради) Қани қоплон амакиси, уйингиздаги арқонингизни олиб чиқинг. 
Саривой - Арқонни нима қиламиз?
Бароқхон - Нима қилардик, сени арғимчоқ учирамиз. (Қоплон арқонни олиб чиқади)
Саривой - Ростан-а? Зўр-ку!
 Бароқхон - Қани Қоплон амакиси, арқоннинг бир учини менга бер. Энди ағимчоқ учамиз. (Иккаласи икки томондан айланиб Саривойга арқонни ўраб итнинг уйига боғлашади.) Мана бўлди.
Саривой- (Кўзи қинидан чиққудек бўлиб) Бу нима қилганингиз, нега мени боғлаб қўйдиларинг?
Қоплон- Чунки... Ростанам нега боғладик уни?
Бароқхон- Чунки азизим, сени еганимиз билан тишимизни ковагида қолиб кетасан. (Қоплонга тушунтиради) Сени боғлаб қўйсак, боғча опанг ховотирланиб, қидириб орқангдан келади. Шунда Қоплон амакинг боғча опангни шартта кекирдагидан оладида...
Қоплон- (Сўлаги оқиб, энтикиб) Ҳаа... мазза қилиб... 
Бароқхон- Товуқ гўштига тўяди. Ахир мен унга ваъда берганман. Менга эса сени ўзинг ҳам етасан жўжавой.
Саривой- Эътиборингиз учун мен жўжамас, хўрозчаман. 
Бароқхон- Тағин мақтанади-я.
Саривой- Ҳали сизларнинг мақсадларингиз шумиди. Қўйворинг мени. Ёлғончи эканлигингизни ҳаммага айтиб сизларни шарманда қиламан.
Бароқхон- Ҳа-ҳа-ҳааа, бизнинг ёлғонимизни бориб айтган ким? Сенми? Демак сен ҳам ёлғончисан, бизга шериксан. Ҳа майли, бориб мени ошқозонимга атиб берарсан, ҳа-ҳа-ҳа.
Саривой- Йўқ, ундай эмас. Қўйворинглар мени. Ёрдааам, ёрдам беринглааар. 
Бароқхон- Ўчир овозингни. 
Саривой- Ярамаслар, алдоқчилар! 
Бароқхон- Қоплон! Бу ярамаснинг оғзига латта тиқиб қўй. 
Қоплон Саривойнинг оғзини боғлаб қўяди. Саривой инқиллаб типирчилайди. 
Ташқаридан шовқин эшитилади. 
Боғча опа- Мана, мана улар!
Макиён хола- Болам!
Дакан амаки, Боғча опа, Макиён хола югурганича ҳансираб кириб келишади.
Макиён хола- Болажонимни нима қилдиларинг? (боласига қараб югурмоқчи бўлганида Қоплон воввиллаб унга ташланади Шу пайт Дакан амаки Бир сакраб Қоплоннинг тумшуғига тепади. Қоплон билан Дакан амаки олишиб кетишади. Макиён хола югуриб бориб Саривойни арқондан бўшатади. Бароқхон Боғча опани қувиб кетади. Боғча опа айланиб келиб, Макиён хола ва Саривойни олдига келади. Бароқхон тирноқларини уларга тўғрилаб бостириб бораверади)
Бароқхон - Яхшиликча жўжангни чўз бўлмаса ўткир тирноқларим билан ҳаммангнни юмдалаб ташлайман.
Макиён хола- Ҳеч қачон! Бермайман боламни.
Бароқхон уларга ташланмоқчи бўлганда қаердандир  Чипчипхон билан Қоравой келиб қолади. Бароқхон уларни кўрмайди. Иккаласи  секин аста Бароқхоннинг орқасидан келиб  устига тўр ташлашади. Саривой, Чипчипхон ва Қоравой тўрга Бароқхонни ўраб яхшилаб савалашади. Шу пайт Қоплон ҳам Дакан амакидан калтак еб қочганича уйига яширинади. 
Бароқхон- Миёв, урманглар, илтимос. Мени кечиринглар! Бошқа бундай қилмайман. 
Жўжалар уни яхшилиб калтаклаб сеткани очишади. Бароқхон миёвлаб, вой-войлаганча чиқиб қочиб қолади.
Чипчипхон- Қайтиб буёқларга қадам босма эшиттингми?
Қоравой- Ярамас, дайди мушук.
Жўжалар Боғча опаси ва Мокиён холанинг бағрига отилишади. 
Дакан амаки- Ҳув Қоплон! Чиқ бу ёққа! Сен қоплонмас, кўрсичқонсан билдингми?
Қоплон- (Секиин инидан калласини чиқаради) Мени ҳам кечирақолинглар. Мени ярамас Мушук йўлдан урди. 
Дакан- Уят сенга. Шу ҳовлида яшаб туриб келгинди дайдиларнинг гапига кирганинг учун. 
Қоплон- Айбимга иқрорман, кечирақолинглар. Энди ҳовлимизга ҳеч қандай дайдиларни яқинлаштирмайман. Боғчангизни ўзим қўриқлайман, чин сўзим.
Дакан амаки- Хўш энди мана бу бебошни қандай жазолаймиз?
Саривой- (Бошини қуйи солганча олдинга чиқади) Мен...мен ҳаммасини тушуниб еттим. Бўлар бўлмас нарсаларни хом хаёл қилиб сизларни ранжитдим. Ёмонларнинг гапига лаққа тушиб сизларни алдадим. Мени кечиринглар! Илтимос!
Боғча опа- Саривой, ҳеч нарса ўз ўзидан пайдо бўлиб қолмайди. Ҳамма нарсага ҳалол меҳнат, сабр тоқат билан эришилади. Ҳаммасининг ўз вақти соти бор хўрозчам.
Саривой- (Уялиб илжаяди) Мен хўрозчамас ҳали жўжачаман.
(Ҳамма кулиб юборади. Саривой қизариб кетади.) Раҳмат сизларга! Раҳмат дўстларим! 
Дакан амаки-  Жуда соз. Боғча опаси, Ҳосил байрамига бизларни таклиф этмоқчи эдингиз, бунақа кутишда ҳа демай қиш келиб қолади. 
Боғча опа- Албатта таклиф этамиз Дакан амаки. Вой шўрим. Қолган жўжаларим нима қилди экан? (Шу пайт Қоплон ҳамма жўжаларни қўлидан ушлаб олиб келади)
Қоплон - Мана улар! Эҳеҳеееей! Ҳосил байрамига марҳабооо!
Жўжачалар чопқиллааб боғча опаси ва Макиён холага отилишади ва Саривой билан кўришиб уни қўлдан тортиб даврага чорлашади. Ўртада жўжалар, атрофда Боғча опа, Макиён хола, Дакан Амаки ва Қоплон қўлларига сабзавот ва мевалар тўлдирилган саватлар билан рақсга тушишади.     

Мусиқа янграб қўшиқ куйлашади. 
           Меҳнат қилсанг меҳнатнинг таги роҳат
  Роҳат қилай десанг қил сабру тоқат
  Дангасалик жуда ёмон касаллик
  Дангасага ҳеч ким демайди раҳмат
                Нақорат
   Ҳосилимиз мўл бўлсин
   Хирмонлар донга тўлсин.
   Арпа, буғдой, жўхори,
   Писта пишиб тўкилсин.

	Полизларда ҳосил пишиб етилди
	Боғу-роғда мева чевалар бисёр
	Териб келдик саватларни тўлдириб
	Меҳмон келса дастирхонимиз тайёр
Нақорат:
 		Ҳосилимиз мўл бўлсин
Хирмонлар донга тўлсин.
Арпа, буғдой, жўхори,
Писта пишиб тўкилсин.

